
Uunga siunnersuut: Kalaallit Nunaannut angallannermut inatsisip 

allanngortinneqarnissaanut inatsit (Kalaallit Nunaanni misissuisarnermik 

aaqqissuussinermik pilersitsineq) pillugu Namminersorlutik Oqartussat akuersinissaat 

pillugu Inatsisartut aalajangiiffigisassaattut siunnersuut 

(Isumaginninnermut, Suliffeqarnermut, Ineqarnermut, Attaveqaasersuutinut 

Isorliunerusunullu Naalakkersuisoq) 

 

 

 

Saqqummiussissut 

(Isumaginninnermut, Suliffeqarnermut, Ineqarnermut, Attaveqaasersuutinut 

Isorliunerusunullu Naalakkersuisoq) 

 

 

Siullermeernera 

 

Biilinik misissuisarnermi atuutsitsilernissaq sivisuumik suliarineqarsimavoq. Naalagaaffimmi 

oqartussaasut Naalakkersuisullu najoqqutassiamik, naalagaaffimmit 

aningaasalersorneqartumik suliarineqartumillu isumaqatigiissuteqarnissaannut 

ataatsimiinnerpassuit saaffiginnerpassuillu pisimapput. Aalajangersimasumik oqaatigalugu 

biilinik misissuisarneq Aqqusinertigut Angallannermut Aqutsisoqarfimmit isumagineqassaaq.  

 

Maanna pissusiusut atuunneranni politiit kisimik aqqusernit sinaannut unitsitsillutik biilinik 

misissuinissamut oqartussaassuseqarput. Tassalu biilinik misissuineq taamaallaat 

naammassineqarsinnaavoq, Kalaallit Nunaanni Politiit Aqqusinertigut Angallannermut 

Aqutsisoqarfimmut ilaatitsinissamut isumalluutinik atuippata. Aqqusinertigut angallannermut 

inatsisip allanngortinneqarnissaanik siunnersuut manna tunngavigalugu Aqqusinertigut 

Angallannermut Aqutsisoqarfiup aqqusernit sinaannut unitsitsillutik misissuisinnaanissamut 

piginnaatinneqarnera atuutilissaaq.  

 

Aqqusinertigut Angallannermut Aqutsisoqarfik piginnaatinneqassaaq: 

• Qamutinik assakaasulinnik unitsitsinissamut, aammalu qamutit assakaasullit 

teknikkimut tunngasortaanik misissuinissamut. 

• Qamutit assakaasullit unittarfinni uninngasut piginnittumik akuersititsillutik 

teknikkimut tunngasortaanik misissuinissamut. 

• Qamutit assakaasullit unittarfinni uninngasut teknikkimut tunngasortaanik 

misissuiniarluni aggersaanissamut. 

• Qamutit assakaasullit, aqqusinertigut angallannermi isumannaassutsimut 

ulorianartorsiortitsisut ingerlanissaannut inerteqquteqarnissamut. 

• Misissuinerit qanoq ingerlanneqartarnissaannut maleruagassiornissamut. 

Qamutit assakaasullit misissuinermi akuerineqaraangamik nipitittakkamik, akuerineqarnermik 

takutitsisumik nipititsivigineqartarnissaat siunertaavoq.  

 

Attaveqaasersuutinut Naalakkersuisup aamma Assartuussinermut Ministerip 

oqaloqatigeereernerisigut aaqqissuussineq taanna toqqarneqarpoq.  

 

Taamaalillunga siunnersuut Inatsisartuni suliarineqartussanngorlugu tunniuppara. 


